
“In the night kitchen” eta “Outside over there” Penintsulako bost hizkuntzetan  

argitaratzeak osatuko du “Piztiak bizi diren lekuan” albumarekin hasitako trilogia 
 

Maurice Sendak-en obrak garrantzi handia izango du 2014an PAMIELA eta 

KALANDRAKA argitaletxeek elkarrekin duten katalogoan; izan ere, estatubatuar 

idazle eta ilustratzailearen hamar titulu argitaratuko dituzte aurten, eta 

2015ean obra gehiago etorriko dira. Kritikaren iritziz “milioika umeren 

fantasiari forma ematea oso erantzukizun garrantzitsua den aldetik, Estatu 

Batuetako gizon eraginkorrenetariko bat” izan denaren ondarea 

berreskuratzeko apustua katalogoetatik kanpo edo argitaratu gabe zeuden 

titulu enblematikoak berriz ere liburu-denda, liburutegi eta etxeetara 

eramateko gogoaren ondorio da.  

Argitalpen horiek guztiak Penintsulako bost hizkuntzetan argitaratuko dira (euskara, gaztelania, galegoa, 

katalana eta portugesa) jatorrizko formatuak errespetatuz. 

Saileko lehena “In the Night Kitchen” izango da –Gaueko sukaldean, Manu López Gaseniren euskal 

bertsioan–: Sendaken haurtzaroko oroimen batzuk bildu eta Winsor McCay (Little Nemo in Slumberland) 

egilearen eragina erakusten duen 1970eko album bat. Estatubatuar gizarteko sektore kontserbatzaile 

batek zentsuratu zuen album hori, haien ustez ilustrazio batzuk gaitzesgarriak zirelako; hala ere, laster 

kultu-liburu bihurtuko zen. 

“Gaueko sukaldean” euskal irakurleek gozatu ahal izango duten bigarren obra izango da, duela urte 

batzuk argitaratutako “Piztiak bizi diren lekuan” Sendaken obrarik ezagunenaren ondoren, 1963an 

argitaratua eta, nahiz eta hasieran eztabaida kritikoak eragin zituen, belaunaldietan zehar mundu osoko 

haurrak liluratu –eta liluratuko– dituen maisu-lana. Antzerki, marrazki bizidun eta zinemarako 

egokitzapenek lan horren garrantzi handia eta erabateko gaurkotasunaren frogagarri dira. 

Trilogia osatzeko, “Outside over there” itzuliko da, 1981ekoa, Sendakek bere obrarik pertsonalentzat 

zeukana. 

Bestalde, KALANDRAKA argitaletxeak Maurice Sendaken “Mini-biblioteka” delakoa ere berreskuratuko 

du: formatu txikiko lau liburu (alfabetoko letrak, urteko hilabeteak, zenbakiak eta irakaspena dakarren 

ipuin bat). 

Gainera, inoren testuak ilustratzen Sendakek egindako lana ere ezagutaraziko da, Else Holmelund 

Minarik daniar jatorriko idazle estatubatuarraren “Hartzatxo” bildumaren bidez, joan den mendeko 50-

60 urteetakoa. Sail horrek milioika ale saldu zituen mundu osoan, eta telebistarako egokitua izan zen. 

Maurice Sendakek bere ibilbide artistiko eta literarioko bost hamarkadetan zehar haurren iruditeria 
aberasteko egindako ekarpena sari garrantzitsuen bidez aitortu zitzaion, hala nola, Caldecott domina 
batzuk, Hans Christian Andersen Saria, Laura Ingalls Wilder Domina edo Astrid Lindgren Saria. 

